
Lënda:   Rekomandim për marrjen e masave në përmbushje të detyrimeve 

lidhur me krijimin dhe gëzimin e lehtësirave në transport për personat 

me aftësi të kufizuara. 

 

 

BASHKISË DURRËS 

 

KËSHILLIT BASHKIAK DURRËS 

 

                                         

Të nderuar, 

 

Pranë institucionit të Avokatit të Popullit ka paraqitur një ankesë shtetasja S.S., 

mosha 67 vjeç, banuese në Durrës. Familja e të moshuarës përbëhet nga tre persona 

me status shumëvjeçar të invalidit. Sipas pretendimeve të ankueses, transporti urban 

në qytetin e Durrësit nuk u njeh statusin e invalidit si kategori në nevojë. Nëse 

përdorin transportin urban qytetas ata janë të detyruar të paguajnë plotësisht biletën. 

Të ardhurat e tyre janë të pamjaftueshme dhe përdorimi i transportit urban për 

nevojat e tyre i rëndon.  

 

Sa më sipër, ankuesja ka kërkuar ndërhyrjen e institucionit të Avokatit të Popullit 

për shqyrtimin dhe verifikimin e kësaj çështjeje me qëllim të mbrojtjes sa më 

efektive të të drejtave dhe interesave të ligjshme të kësaj kategorie në nevojë. 

 

Pas regjistrimit të rastit dhe marrjes së çështjes në shqyrtim, Avokati i Popullit në 

respektim të detyrimeve ligjore që rrjedhin në zbatim të Kushtetutës dhe të ligjit, 

për garantimin e të drejtave, lirive themelore dhe interesave të shtetasve shqiptarë 

dhe atyre të huaj, nga veprimet ose mosveprimet e paligjshme e të parregullta të 

organeve të administratës publike dhe të tretëve, që veprojnë për llogari të saj, ka 

konstatuar se ky rast plotëson të gjitha kushtet thelbësore të formës dhe të 

përmbajtjes për tu konsideruar në kompetencën e tij lëndore, ka çelur hetimin 

administrativ për këtë çështje. 

 

Për qëllim të hetimit administrativ kemi kërkuar informacion dhe shpjegime nga 

Bashkia Durrës, me shkresat tona nr. K1/S15-2 Prot., datë 07.06.2024, K1/S15-4 

Prot., datë 15.07.2024 dhe K1/S15-12 Prot., datë 25.10.2024. Nga informacioni i 

përcjellë nga Bashkia Durrës ndër të tjera, u informuam sa më poshtë: 

 

Në bazë të Vendimit të Këshillit Bashkiak nr. 7, datë 27.02.2020, janë miratuar pesë 

linja qytetase të transportit publik në territorin e Bashkisë Durrës, duke përcaktuar 

itineraret, stacionet, oraret dhe frekuencat për secilën linjë. Shërbimi i transportit 

për këto linja kryhet nga dy subjekte: "IRI TRANS" SHPK dhe "MAREN BUSS" 

SHPK. Subjekti "IRI TRANS" operon në tre linja specifike: Durrës-Porto Romano, 

Durrës-Universitet (UAMD) dhe Durrës-Currila. Ndërkohë, "MAREN BUSS" 

SHPK mbulon dy linja të tjera: Durrës-Plepa dhe Durrës-Qendër-Unazë-Kënetë-

Plepa. Këto subjekte janë licencuar nga Bashkia Durrës për të siguruar transport 

të rregullt publik për qytetarët në përputhje me legjislacionin në fuqi. 

 

Në mars 2024, "MAREN BUSS" SHPK njoftoi ndërprerjen e udhëtimeve falas për 

individët me aftësi të kufizuara dhe të pajtimit mujor për arsye të mungesës së 

kompesimit tarifor nga shteti. Ky vendim shkaktoi shqetësime, pasi cenon të drejtat 

e një grupi të caktuar qytetarësh që përfitojnë lehtësira në bazë të ligjit. Në 

përgjigje, Bashkia Durrës i kërkoi operatorit të përmbushë detyrimet kontraktuale 

dhe kushtet e licencimit, duke paralajmëruar masa ligjore në rast mosrespektimi. 

Për të trajtuar këtë çështje në nivel institucional, bashkia iu drejtua Ministrisë së 

Infrastrukturës dhe Energjisë dhe Ministrisë së Shëndetësisë, duke kërkuar 

rishikimin dhe plotësimin e legjislacionit për kompesimin e tarifave për këto 

kategori udhëtarësh, në përputhje me nenin 85 të Ligjit për Transportet Rrugore. 

 

Njëkohësisht, Bashkia Durrës ka bashkëpunuar me Shoqatën e Invalidëve të Punës 

për të siguruar informacion mbi kriteret dhe dokumentacionin që duhet të 

plotësojnë përfituesit e këtyre lehtësirave. Në përgjigje, është konfirmuar që 

dokumentet e vlefshme për invalidët janë të përkohshme dhe duhen rinovuar çdo 

vit. Ky informacion është shpërndarë operatorëve të transportit për të siguruar 

zbatimin korrekt të rregullave. Përmes këtyre hapave, Bashkia Durrës synon të 

zgjidhë problematikat e ngritura, të përmirësojë shërbimin e transportit publik dhe 

të garantojë të drejtat e grupeve vulnerabël në përputhje me ligjin. 

Në përgjigje të kërkesës së Bashkisë Durrës, ka kthyer përgjigje Ministria e 

Shëndetësisë dhe Mbrojtjes Sociale, me shkresën nr. 1413/1 prot., datë 03.05.2024. 

Ajo është shprehur se politikat e hartuara nga Qeveria Shqiptare mbështesin 

personat me aftësi të kufizuara në aksesin në shërbime gjithëpërfshirëse, në 

përputhje me objektivat dhe masat e Planit Kombëtar për Personat me Aftësi të 

Kufizuar 2021-2025, miratuar me Vendim të Këshillit të Ministrave, nr. 276, datë 

12.05.2021. Në këtë plan masa 1.2.2 parashikon: “Rishikimin e legjislacionit që 

lidhet me rimbursimin e të gjitha llojeve të transportit dhe mundësinë për financim 

për të gjitha kategoritë e personave me aftësi të kufizuara”. MSHMS thekson se 

institucion kryesues është caktuar Ministria e Infrastrukturës dhe Energjisë, ndërsa 

Ministria e Shëndetësisë dhe Mbrojtjes Sociale, Ministria e Financës dhe 

Ekonomisë (aktualisht Ministria e Financës dhe Ministria e Ekonomisë, Kulturës 

dhe Inovacionit), Ministria e Drejtësisë, Shoqatat e Transportit dhe Grupet e 

Interesit, janë kontribues në hartimin e këtyre politikave.  

Në përfundim, Ministria e Shëndetësisë dhe Mbrojtjes Sociale shpreh gadishmërinë 

për bashkëpunim dhe kontribut në iniciativat që do të merren nga Ministria e 

Infrastrukturës dhe Energjisë për realizimin e këtij angazhimi. 

 

Nga na tjetër, Ministria e Infrastrukturës dhe Energjisë, me shkresën nr. 2502/1, 

datë 29.04.2024 drejtuar Ministrisë së Financave, Ministrisë së Shëndetësisë dhe 

Mbrojtjes Sociale dhe Ministrisë së Shtetit për Pushtetin Vendor, si dhe për dijeni 

Shoqatës Kombëtare të Transportit Qytetës dhe Bashkisë Durrës, bazuar në ligjin 

nr.9936, datë 26.6.2008 "Për Menaxhimin e Sistemit Buxhetor në Republikën e 

Shqipërisë" i përditësuar, si dhe në ligjin nr. 9374, datë 21.4.2005 “Për ndihmën 

shtetërore", ka paraqitur kërkesën për ngritjen e një grupi pune mbi përgatitjen e 

aktit përkatës nënligjor në lidhje me kompensimin e diferencës së çmimit të 

shërbimit për kategoritë sociale të cilat përfitojnë udhëtimin me çmim të reduktuar 

dhe/ose pa pagesë. Po ashtu, ajo thekson se mbështetur në VKM-në nr. 111, datë 

02.03.2022 "Për përcaktimin e fushës së përgjegjësisë shtetërore të Ministrisë së 

Infrastrukturës dhe Energjisë", i ndryshuar, MIE si institucioni që trajton politikat 

lidhur me transportin dhe infrastrukturën, shpreh gatishmërinë për të 

bashkëpunuar dhe për të dhënë kontributin e saj, mbi projekt-akte ligjore dhe 

nënligjore të propozuara nga institucionet kompetente.    

 

Për sa më lart, për qëllime të hetimit administrativ, institucioni i Avokatit të Popullit 

i është drejtuar zyrtarisht me kërkesa të përsëritura për informacion dhe shpjegime1, 

Ministrisë së Shëndetësisë dhe Mbrojtjes Sociale dhe Ministrisë së Infrastrukturës 

                                                 
1 Shkresa nr. K1/S15-6 Prot., datë 23.08.2024 “Kërkesë për informacion” drejtuar MSHMS. Shkresa nr. K1/S15-7 

Prot., datë 23.08.2024 “Kërkesë për informacion” drejtuar MIE. Shkresa nr. K1/S15-8 Prot., datë 19.09.2024 

“Kërkesë e përsëritur për informacion” drejtuar MIE. Shkresa nr. K1/S15-11 Prot., datë 22.10.2024 “Kërkesë e 

përsëritur për informacion” drejtuar MIE. 

dhe Energjisë, për të kërkuar informacion të përditësuar lidhur me masat e marra 

për adresimin e kësaj problematike, me qëllim përfitimin e të drejtave ligjore të 

personave me aftësi të kufizuar. 

 

Ministria e Shëndetësisë dhe Mbrojtjes Sociale në përgjigjen e saj me shkresën 

nr. 3658 Prot, datë 30.08.2024, na informon se:  

 

Ministria e Shëndetësisë dhe Mbrojtjes Sociale në zbatim të Ligjit Nr. 93/2014 "Për 

Përfshirjen dhe Aksesueshmërinë e Personave me Aftësi të Kufizuara", në përputhje 

me nenin 14, pika 1, bashkërendon veprimtaritë për problemet e personave me 

aftësi të kufizuara me institucionet shtetërore në nivel qendror dhe vendor.  

Në zbatim të Konventës së OKB-së "Për të Drejtat e Personave me Aftësi të 

Kufizuara", me vendim të Këshillit të Ministrave nr. 276, datë 12.05.202, është 

miratuar Plani Kombëtar i Veprimit të Personave me Aftësi të Kufizuara 2021-

2025, i cili përmban objektiva strategjike për zbatimin e të drejtave të personave 

me aftësi të kufizuara, ku në masën nr. 1.2.2 parashikohet: "Rishikimi i 

legjislacionit që lidhet me rimbursimin e të gjitha llojeve të transportit dhe 

mundësinë për financim për të gjitha kategoritë e personave me aftësi të kufizuara". 

Gjithashtu, bazuar në Ligjin nr. 8308, datë 18.03.1998 "Për Transportet Rrugore", 

(i ndryshuar), si dhe Udhëzimin nr. 20, datë 10.10.2007, të Ministrit të Transportit, 

"Për modelet e licensave, autorizimeve dhe çertifikatave për ushtrimin e 

veprimtarisë në transportin rrugor" (i ndryshuar), autoritet përgjegjës për lëshimin 

e liçensave është qeverisja vendore. 

Ndërkohë, lidhur me transportin e invalidëve, bazuar në ligjin nr. 7889, datë 

14.12.1994 "Për Statusin e Invalidit", (i ndryshuar), neni 11, pikat 1, 2 dhe 3 

prashikojnë: Udhëtimi i invalidëve me mjetet e komunikacionit shtetëror dhe privat 

qytetas bëhet falas. Udhëtimi me mjetet e komunikacionit shtetëror dhe privat 

ndërqytetas bëhet me 50 për qind të vlerës së biletës. Të gjitha mjetet e udhëtimit 

qytetas dhe ndërqytetas rezervojnë vende të veçanta për invalidët.  

Për sa më sipër, informojmë se Ministria e Infrastrukturës dhe Energjisë është 

institucioni kryesor përgjegjës, i cili mbulon transportin, komunikacionin dhe 

nxjerr aktet nënligjore përkatëse, ndërsa Ministria e Shëndetësisë dhe Mbrojtjes 

Sociale, Ministria e Financës dhe Ekonomisë (aktualisht Ministria e Financës dhe 

Ministria e Ekonomisë, Kulturës dhe Inovacionit), Ministria e Drejtësisë, Shoqatat 

e Transportit dhe Grupet e Interesit, janë kontribues në hartimin e politikave të 

lartpërmendura.  

Në kuadër të bashkëpunimit dhe të mbarëvajtjes së punës ndërinstitucionale, 

Ministria e Shëndetësisë dhe Mbrojtjes Sociale shpreh gadishmërinë e saj për 

bashkëpunim dhe kontribut në iniciativat që do të ndërmerren nga Ministria e 

Infrastrukturës dhe Energjisë për realizimin e këtij angazhimi. 

Ministria e Infrastrukturës dhe Energjisë nuk i ka kthyer asnjë përgjigje 

shkresave per informacion të Avokatit të Popullit, në kundërshim me parashikimet 

ligjore. 

 

Avokati i Popullit vlerëson se në lidhje me detyrimin për të rishikuar tarifat e 

transportit për përsonat me aftësi të kufizuara, ka bërë dhe disa rekomandime në 

vitet e fundit, por rezulton se situata nuk ka përmirësim. 

 

*** 

Konsiderata të Avokatit të Popullit. 

Standardet ndërkombëtare për Personat me Aftësi të Kufizuara (PAK) janë të 

përcaktuara në një sërë dokumentesh dhe konventash që promovojnë të drejtat, 

barazinë dhe përfshirjen e plotë të personave me aftësi të kufizuara në shoqëri. Këto 

standarde krijojnë kuadrin bazë për ligjet dhe politikat që duhet të ndjekin vendet 

anëtare për të siguruar mbrojtjen e të drejtave të PAK dhe eliminimin e 

diskriminimit ndaj tyre.  Po ashtu, e drejta e personave me aftësi të kufizuara për të 

aksesuar transportin publik falas ose me zbritje është një aspekt i rëndësishëm për 

të siguruar pjesëmarrjen e tyre të plotë në shoqëri.   

Konventa e Kombeve të Bashkuara për të Drejtat e Personave me Aftësi të 

Kufizuara (CRPD)2 është dokumenti më i rëndësishëm ndërkombëtar që 

përcakton standardet për të drejtat e personave me aftësi të kufizuara. Ajo përfshin 

disa parime themelore që sigurojnë mbrojtjen dhe promovimin e të drejtave të tyre. 

Këto parime synojnë të garantojnë barazi dhe përfshirje të plotë në shoqëri, duke 

respektuar diversitetin dhe dinjitetin e çdo personi.   

 

Detyrimet e Shteteve Palë sipas CRPD: 

 Përfshirja e PAK në ligjet dhe politikat kombëtare: Shtetet duhet të përfshijnë 

të drejtat e PAK në të gjitha ligjet dhe politikat kombëtare. 

 Krijimi i kushteve për një jetesë të pavarur: Shtetet duhet të sigurojnë që 

personat me aftësi të kufizuara të kenë qasje të barabartë në shërbime, 

përfshirë edukimin, punësimin dhe shëndetësinë. 

 Aksesueshmëria e transportit dhe mjediseve publike: Shtetet duhet të krijojnë 

rregulla për të siguruar që transporti publik dhe mjediset publike të jenë të 

aksesueshme për personat me aftësi të kufizuara. 

 Eliminimi i diskriminimit dhe promovimi i barazisë: Shtetet duhet të hartojnë 

ligje dhe politika që ndalojnë diskriminimin dhe promovojnë barazinë e 

mundësive për personat me aftësi të kufizuara. 

                                                 
2 Miratuar në vitin 2006 dhe hyrë në fuqi në vitin 2008. Shqipëria e ka ratifikuar këtë konventë me Ligjin nr. 

108/2012. 

Deklarata Universale e të Drejtave të Njeriut (1948) dhe Pakti Ndërkombëtar 

për të Drejtat Civile dhe Politike (1966) promovojnë të drejtën e çdo individi për 

të marrë pjesë në jetën publike, arsimim, punësim, dhe të gjitha sferat e tjera të jetës. 

Edhe pse këto akte nuk janë të dedikuara posaçërisht vetëm për personat me aftësi 

të kufizuara, ato sigurojnë bazën themelore për të drejtat e njeriut, për të gjithë 

individët3.  

Agjenda 2030 për Zhvillim të Qëndrueshëm: Objektivat e Zhvillimit të 

Qëndrueshëm (SDG) adresojnë nevojën për përfshirje sociale dhe qasje të barabartë 

për PAK në arsim, punësim dhe jetesë të pavarur (Objektivi 4, 8, 10 dhe 11). Një 

nga objektivat e zhvillimit të qëndrueshëm është edhe sigurimi i të gjithë qytetarëve, 

me prioritet shtresat në nevojë, për të patur të drejta të barabarta dhe qasje në 

shërbimet themelore. Zbatimi i Agjendës 2030 “Për Zhvillimin e Qëndrueshëm”4 

është thelbësor, për sigurimin e mirëqënies dhe gëzimit të të gjithë të drejtave për 

qytetarët. Angazhimi kryesor që “Asnjë të mos mbetet pas” përbën parimin kyç të 

të gjitha Objektivave të Zhvillimit të Qëndrueshëm. 

Në nivel të Bashkimit Evropian, ka disa dokumenta të rëndësishëm të cilët duhet 

të mbahen në vëmendje. Aktualisht Shqipëria ndodhet në fazën e negociatave për 

anëtarësim në Bashkimin Evropian5.  Ndonëse aktet e BE-së nuk janë ende të 

detyrueshme dhe të zbatueshme për Shqipërinë, ato shërbejnë si standarde që 

udhëheqin përafrimin e legjislacionit dhe reformave në përputhje me acquis 

communautaire.  

Standardet e Bashkimit Evropian për Personat me Aftësi të Kufizuara. Bashkimi 

Evropian ka një sërë direktivash dhe dokumentesh strategjike që rregullojnë të 

drejtat e personave me aftësi të kufizuara, në vendet anëtare. Parimet e Bashkimit 

Evropian në lidhje me të drejtat e personave me aftësi të kufizuara janë të bazuara 

në sigurimin e një shoqërie gjithëpërfshirëse dhe të barabartë për të gjithë qytetarët, 

duke garantuar akses të plotë në shërbime, mbështetje financiare, dhe mundësi për 

punësim dhe arsimim. Strategjia për Aftësinë e Kufizuar 2021-2030 si plan afatgjatë 

i Bashkimit Evropian bazohet në rezultatet e Strategjisë së mëparshme Evropiane 

të Aftësisë së Kufizuar 2010-2020, e cila hapi rrugën për një Evropë pa pengesa për 

personat me aftësi të kufizuara, për t’i fuqizuar ata që të gëzojnë të drejtat e tyre dhe 

të marrin pjesë plotësisht në shoqëri dhe ekonomi. Pavarësisht progresit të bërë në 

dekadën e fundit, personat me aftësi të kufizuara ende përballen me barriera të 

konsiderueshme dhe kanë një rrezik më të lartë të varfërisë dhe përjashtimit, ndaj 

                                                 
3 Neni 2 i Deklaratës Universale të të Drejtave të Njeriut dhe Neni 26 i Paktit Ndërkombëtar për të Drejtat Civile 

dhe Politike garantojnë barazinë para ligjit dhe mosdiskriminimin për të gjithë individët, përfshirë PAK. 
4 Kombet e Bashkuara (2015). Të transformojmë botën tonë: Axhenda për Zhvillimin e Qëndrueshëm 2030. Marrë 

nga https://sustainabledevelopment.un.org/post2015/transformingourworld/publication, e aksesueshme në dhjetor 

2015. 
5 https://neighbourhood-enlargement.ec.europa.eu/enlargement-policy/albania_en  

https://sustainabledevelopment.un.org/post2015/transformingourworld/publication
https://neighbourhood-enlargement.ec.europa.eu/enlargement-policy/albania_en

në këtë dokument theksohet integrimi i personave me aftësi të kufizuara në të gjitha 

aspektet e jetës, si dhe promovohet një mjedis i qasshëm, i barabartë dhe pa barriera.  

Akti Evropian për Aksesueshmërinë (European Accessibility Act - EAA): 

është miratuar për të përmirësuar aksesin e personave me aftësi të kufizuara në 

produktet dhe shërbimet kryesore në të gjithë BE-në. EAA kërkon që produkte dhe 

shërbime të ndryshme, përfshirë transportin publik, shërbimet bankare, pajisjet 

elektronike, shërbimet dixhitale dhe shërbimet e komunikimit, të jenë të 

aksesueshme për personat me aftësi të kufizuara. Qëllimi është të sigurohet që 

personat me aftësi të kufizuara të mos përballen me barriera në përdorimin e 

produkteve dhe shërbimeve në jetën e përditshme, duke promovuar kështu një 

shoqëri më gjithëpërfshirëse. 

Karta e të Drejtave Themelore e BE, gjithashtu afirmon të drejtën e personave me 

aftësi të kufizuara për të përfituar nga masat e përshtatshme për të siguruar 

pavarësinë e tyre si dhe integrimin e gjithpërfshirjen në jetën shoqërore (neni 26).  

 

Në nivel kombëtar, kuadri ligjor i Shqipërisë ofron një bazë solide për të drejtat e 

personave me aftësi të kufizuara përfshirë aksesin për transportin publik, por 

zbatimi mbetet një sfidë. Shqipëria, si vend kandidat për anëtarësim në Bashkimin 

Evropian (BE), ka bërë përpjekje për të përafruar ligjet e saj me standardet 

ndërkombëtare në lidhje me të drejtat e personave me aftësi të kufizuara, 

veçanërisht pasi u bë palë në Konventën e Kombeve të Bashkuara për të Drejtat e 

Personave me Aftësi të Kufizuara (CRPD) në 2012. Në frymën e kësaj Konvente, 

Ligji nr. 93/2014 “Për përfshirjen dhe aksesueshmërinë për personat me aftësi të 

kufizuara” ka për qëllim përcaktimin e të drejtave thelbësore që lidhen me 

përfshirjen dhe aksesueshmërinë e këtyre personave, duke garantuar mundësi të 

barabarta dhe trajtim të barabartë në të gjitha aspektet e jetës (Neni 1). Ligji synon 

gjithashtu të mbështesë jetesën e pavarur për personat me aftësi të kufizuara që 

zgjedhin të jetojnë në mënyrë të pavarur, duke rritur në maksimum autonominë dhe 

aftësinë për vendimmarrje të lirë dhe duke krijuar kushte për një jetë të integruar 

dhe dinjitoze në komunitet. Jetesa e pavarur siguron që këta persona të kenë 

zgjedhje, kontroll dhe liri të njëjta me të tjerët, duke marrë mbështetjen e nevojshme 

sipas aspiratave dhe nevojave të tyre për përditshmërinë, duke përfshirë aksesin në 

strehim, transport, shëndetësi, kujdes social, arsim, punësim dhe shërbime të tjera, 

si dhe duke garantuar pjesëmarrjen e tyre në jetën familjare, komunitare dhe 

qytetare (Neni 5). Politikat shtetërore janë të detyruara të mbështesin aksesin e plotë 

të personave me aftësi të kufizuara në të gjitha sferat e jetës, përfshirë transportin 

dhe shërbimet publike. Për zbatimin e këtyre parimeve, institucionet përgjegjëse 

duhet të ndërmarrin ndryshime graduale në aktet ligjore dhe nënligjore ekzistuese, 

duke përshtatur formulimet, termat dhe qëllimet me modelin bashkëkohor të 

dëmtimit dhe aftësisë së kufizuar, që thekson autonominë dhe të drejtën për jetesë 

të pavarur dhe për përfshirje të plotë në të gjitha sferat e jetës, në kushte të barabarta 



8 

 

me të tjerët (Neni 20). Ky ligj paraqet një hap të rëndësishëm drejt krijimit të një 

shoqërie gjithëpërfshirëse, që respekton dinjitetin, autonominë dhe të drejtat e 

barabarta për personat me aftësi të kufizuara. 

Më tej: 

 Ligji Nr.8098, datë 28.3.1996 “Për statusin e të verbërit” i ndryshuar6 

parashikon kompensim për shërbimin e transportit7. 

 Ligji nr.7889, datë 14.12.1994 “Për statusin e invalidit” i ndryshuar8 

parashikon rimbursimin e biletave në nivel urban dhe interurban për invalidët9. 

 Ligji Nr.8626, datë 22.6.2000 “Statusi i invalidit paraplegjik dhe tetraplegjik” 

i ndryshuar10 parashikon kompensim11 për shërbimin e transportit për këtë 

kategori. 

 Ligji Nr. 9355/2005 “Për ndihmën dhe shërbimet sociale” parashikon kategori 

të caktuara të ndihmës dhe përfitimeve sociale për personat me aftësi të 

kufizuara, duke përfshirë transportin publik të subvencionuar ose falas.  

 Ligji Nr. 9952/2008 “Për parandalimin e diskriminimit ndalon diskriminimin e 

personave me aftësi të kufizuara në sektorë të ndryshëm, përfshirë transportin. 

Ai parashikon mjete juridike dhe sanksione në rastet kur ofruesit e transportit 

publik ose privat nuk arrijnë të ofrojnë akses të barabartë.  

 VKM nr.85, datë 08.02.2017 “Për përcaktimin e rregullave për prodhimin, 

shpërndarjen dhe pajisjen e udhëtarëve me bileta transporti ruugor”, pika 7, e 

cila cilëson se: Për udhëtarët, që përfitojnë lehtësi me ligje të veçanta, çmimi i 

biletave për transportin qytetas dhe rrethqytetas caktohet në përputhje me 

legjislacionin në fuqi për këtë qëllim, me vendim të këshillit të njësive të 

vetëqeverisjes vendore. Për shërbimin ndërqytetas të transportit rrugor të 

                                                 
6 ndryshuar me Ligjin Nr. 26/2012 “Për disa ndryshime në Ligjin nr. 8098, datë 28.3.1996 “Për statusin e të 

verbrit”; 
7 Neni 11 i ligjit Nr.8098, datë 28.3.1996 “Për statusin e të verbërit” i ndryshuar: “Të verbrit dhe shoqëruesit e tyre 

përfitojnë kompensim për shërbimin e transportit. 

Masa, kriteret dhe procedurat e këtij përfitimi përcaktohen me vendim të Këshillit të Ministrave.”.   
8 ndryshuar me ligjin nr.8052, datë 21.12.1995 “Për disa ndryshime në Ligjin nr.7889, datë 14.12.1994 “Për statusin 

e invalidit”, ndryshuar me Ligjin nr.9143, datë 16.10.2003 “Për disa ndryshime në ligjin nr. 7889, datë 14.12.1994 

"Për statusin e invalidëve", i ndryshuar,  
9 Neni 11 i ligjit nr.7889, datë 14.12.1994 “Për statusin e invalidit” i ndryshuar: 11.1. Udhëtimi i invalidëve me mjetet 

e komunikacionit shtetëror dhe privat qytetas bëhet falas. 11.2. Udhëtimi me mjetet e komunikacionit shtetëror dhe 

privat ndërqytetas bëhet me 50 për qind të vlerës së biletës. 11.3. Të gjitha mjetet e udhëtimit qytetas dhe ndërqytetas 

rezervojnë vende të veçanta për invalidët.  

Ministria që mbulon transportin dhe komunikacionin nxjerr aktet nënligjore përkatëse.” 
10 ndryshuar me Ligjin Nr. 9355, datë 10.3.2005 “Për ndihmën shoqërore” (Ndryshuar me ligjet: nr.9602, datë 

28.7.2006, nr.10 137, datë 11.5.2009, nr.10 252, datë 11.3.2010, nr.10 399, datë 17.3.2011, nr. 25/2013, datë 

14.2.2013, nr. 47/2014, datë 24.4.2014, nr. 44/2016, datë 21.4.2016, nr. 121/2016, datë 24.11.2016) (i përditësuar), 

me Ligjin nr. 27/2012 “Për disa ndryshime në ligjin nr. 8626, datë 22.6.2000 “Për statusin e invalidit paraplegjik 

dhe tetraplegjik””, të ndryshuar: 
11 Neni 11 i ligjit Nr.8626, datë 22.6.2000 “Statusi i invalidit paraplegjik dhe tetraplegjik” i ndryshuar: “Të sëmurët 

paraplegjikë dhe tetraplegjikë dhe shoqëruesit e tyre përfitojnë kompensim për shërbimin e transportit.  

Masa, kriteret dhe procedurat e këtij përfitimi përcaktohen me vendim të Këshillit të Ministrave.”. 

udhëtarëve, rregullat e posaçme, kriteret dhe procedurat për rimbursimin e 

shoqërive të transportit rrugor ndërqytetas për personat që përfitojnë lehtësi, 

sipas akteve ligjore dhe nënligjore të veçanta, caktohen me udhëzim të 

përbashkët të ministrave përgjegjës për financat, për transportin rrugor, për 

mbrojtjen sociale dhe për arsimin. 

 

Edhe pse legjislacioni12 pas ndryshimeve në vitin 2012, parashikon kompensime 

për transport për kategori të caktuara, ende pas 12 viteve mungesa e akteve 

nënligjore të qarta pengon zbatimin e plotë të këtyre dispozitave ligjore, duke lënë 

kështu të pambrojtur shumë persona me aftësi të kufizuara që duhet të përfitonin 

nga këto masa. Kjo paqartësi shkakton përplasje ndërmjet institucioneve 

përgjegjëse për rimbursimin dhe sigurimin e shërbimeve të transportit, duke 

penguar kështu aksesin e barabartë të personave me aftësi të kufizuara. Si rezultat, 

ofruesit e transportit publik (siç ka ndodhur dhe në rastin konkret) refuzojnë t'u 

ofrojnë këtyre personave udhëtim me zbritje, duke cituar mungesën e kompensimit 

të përshtatshëm nga shteti. Mungesa e standardeve dhe mbështetjes financiare 

krijon pengesa të konsiderueshme në përfshirjen e personave me aftësi të kufizuara 

në shoqëri, sidomos në kontekstin e qasjes në shërbime publike. 

 

Sipas legjislacionit në fuqi13, transporti rrugor i udhëtarëve brenda vendit në formën 

e shërbimit të linjave të rregullta, ndahet në transport qytetas, rrethqytetas dhe 

ndërqytetas. Transporti qytetas dhe ai rrethqytetas është në kompetencat e pushtetit 

vendor, ndërsa transporti ndërqytetas rregullohet nga ministri përgjegjës për 

veprimtarinë e transportit. Kjo ndarje e kompetencave sipas llojeve të transportit, 

ngarkon me përgjegjësi në mënyrë të veçantë pushtetin qëndror, por njëkohësisht 

dhe atë vendor14. Ligjvënësi ka vendosur mekanizmat ligjorë dhe mjetet 

proceduriale në dispozicion të bashkive/organeve të pushtetit vendor, për të 

mundësuar që ato të vijnë në ndihmë të shtresave në nevojë. 

 

Ligji nr.8309/1998 “Për transportet rrugore” i ndryshuar, neni 14, i jep 

kompentencë Këshillit Bashkiak që brenda juridiksionit të tij, të përcaktojë linjat, 

të organizojë, financojë dhe vendosë për këtë lloj transporti, duke u mbështetur në 

nevojat e popullsisë për transporttin qytetas. Më tej, VKM nr. 85, datë 08.02.2017 

“Për përcaktimin e rregullave për prodhimin, shpërndarjen dhe pajisjen e 

udhëtarëve me bileta transporti ruugor”, pika 7, përcakton për udhëtarët, që 

                                                 
12  Ligji nr. 8098 “Për statusin e të verbërit” i ndryshuar, neni 11; Ligji nr. 7889 “Për statusin e invalidit të punës”, 

Ligji nr. 8626 “Për statutin e invalidit paraplegjik dhe tetraplegjik”, Neni 85 i Ligjit nr. 8308 (18.03.1998) “Për 

transportet rrugore”. Vkm nr.85, datë 08.02.2017 “Për përcaktimin e rregullave për prodhimin, shpërndarjen dhe 

pajisjen e udhëtarëve me bileta transporti ruugor”. 
13 Ligji nr. 8098 “Për statusin e të verbërit”, Ligji nr. 7889 “Për statusin e invalidit të punës”, Ligji nr. 8626 “Për 

statutin e invalidit paraplegjik dhe tetraplegjik”, Neni 85 i Ligjit nr. 8308 (18.03.1998) “Për transportet rrugore”, 

VKM nr.85, datë 08.02.2017 “Për përcaktimin e rregullave për prodhimin, shpërndarjen dhe pajisjen e udhëtarëve 

me bileta transporti ruugor”. 
14 Ligji nr. 8308/1998 “Për transportet rrugore”, i ndryshuar. 

përfitojnë lehtësi me ligje të veçanta, çmimi i biletave për transportin qytetas dhe 

rrethqytetas caktohet në përputhje me legjislacionin në fuqi për këtë qëllim, me 

vendim të këshillit të njësive të vetëqeverisjes vendore. Për shërbimin ndërqytetas 

të transportit rrugor të udhëtarëve, rregullat e posaçme, kriteret dhe procedurat për 

rimbursimin e shoqërive të transportit rrugor ndërqytetas për personat që përfitojnë 

lehtësi, sipas akteve ligjore dhe nënligjore të veçanta, caktohen me udhëzim të 

përbashkët të ministrave përgjegjës për financat, për transportin rrugor, për 

mbrojtjen sociale dhe për arsimin. 

 

Gjithashtu, Ligji nr.139/2015 “Për vetëqeverisjen vendore” i ndryshuar15 mundëson 

ushtrimin e autoritetit në interes publik vendor16. Në rastin konkret, neni 23, pika 6, 

përcakton përgjegjësinë e bashkive në territorin e juridiksionit të tyre, në fushën e 

transportit publik. Neni 32, pika 1, ngarkon me pergjegjësi njësitë e vetëqeverisjes 

vendore, të ofrojnë shërbimet publike, duke përdorur instrumenta të përshtatshëm 

për të siguruar aksesin, cilësinë, sasinë, dhe koston e përballueshme nga të gjithë 

dhe pika 2 e këtij neni, cilëson se: mënyrat dhe kushtet për ushtrimin e shërbimeve 

publike, kur nuk janë të përcaktuara në ligj, përcaktohen vetë nga njësitë e 

vetëqeverisjes vendore. 

 

Sa më sipër, Bashkia si institucioni në nivel lokal me afër qytetarëve mbështetur në 

mekanizmat ligjorë, duhet të sigurojë që mekanizmat financiarë të saj17  të sigurojnë 

që marrja e shërbimeve publike të mos i mohohet asnjë qytetari, pavarësisht 

rrethanave të veçanta. Është në misionin e organeve të qeverisjes vendore e 

kryesisht të bashkive, që të sigurojnë qeverisje të efektshme, efikase dhe në një 

nivel sa më afër qytetarëve18  sidomos ndaj familjeve/ individëve në nevojë. 

Për të kontribuar në përmirësimin e qasjes, institucionet e pushtetit vendor si 

institucionet përgjegjëse, duhet të garantojnë standardet më të larta për qeverisje në 

nivel sa më afër qytetarëve bazuar në parimin e subsidiaritetit. Organet e qeverisjes 

vendore, si përkundrejt qytetarëve, ashtu edhe përkundrejt adresimit të situatës në 

tërësi, duhet të garantojnë standardin e nevojshëm për qeverisje, garanci social-

                                                 
15 Ndryshuar me ligjin nr.38/2019. 
16 Neni 8, Ushtrimi i autoritetit me interes publik vendor: 1. Organet e njësive të vetëqeverisjes vendore mund të 

ndërmarrin nisma me interes publik vendor në territorin e juridiksionit të tyre për çdo çështje që nuk u ndalohet me 

ligj ose që nuk i është dhënë ekskluzivisht me ligj një organi tjetër shtetëror. 2. Organet e njësive të vetëqeverisjes 

vendore ushtrojnë kompetencat e tyre nëpërmjet vendimeve, urdhëresave dhe urdhrave. 
17 Ligji nr.139/2015 “Për vetëqeverisjen vendore”, i ndryshuar, neni 34, 35, 36, 37, 38, 39. 
18 Ligji nr.139/2015 “Për vetëqeverisjen vendore” i ndryshuar, neni 3 përcakton: “Vetëqeverisja vendore në Republikën e 

Shqipërisë siguron qeverisjen e efektshme, efikase dhe në një nivel sa më afër qytetarëve nëpërmjet: 

a) njohjes së ekzistencës së identiteteve dhe vlerave të ndryshme të bashkësive; 

b) respektimit të të drejtave dhe lirive themelore të shtetasve, të sanksionuara në Kushtetutë ose nëligje të tjera; 

c) zgjedhjes së llojeve të ndryshme të shërbimeve dhe lehtësive të tjera publike vendore në dobi të bashkësisë; 

ç) ushtrimit efektiv të funksioneve, kompetencave dhe realizimit të detyrave nga organet e vetëqeverisjes vendore; 

d) realizimit të shërbimeve në forma të përshtatshme, bazuar në nevojat e anëtarëve të bashkësisë; 

dh) nxitjes efektive të pjesëmarrjes gjithë-përfshirëse të bashkësisë në qeverisjen vendore; 

e) realizimit të shërbimeve, në përputhje me standardet e kërkuara me ligj ose akte të tjera normative”.  

ekonomike për grupet në nevojë dhe standardin e nevojshëm të garantimit të të 

drejtave dhe, aq më tepër, nevojave thelbësore të qytetarëve. 

 

Institucioni i Avokatit të Popullit monitoron me shumë vëmendje masat e marra nga 

autoritetet, për kategoritë më të rrezikuara, me qëllim garantimin e jetesës normale 

dhe dinjitoze për shtresat në nevojë.  

Në këtë drejtim, Avokati i Popullit vlerëson të sjellë në vëmendjen tuaj se Këshilli 

Bashkiak i Bashkisë Tiranë ka miratuar Vendimin Nr. 125, datë 19.11.2024, i cili 

përcakton tarifat e transportit publik qytetas dhe rregullat për subvencionimin dhe 

kompensimin e tyre. Vendimi përfshin mekanizmat për subvencionimin e tarifave 

për kategori të caktuara, përfshirë pensionistët dhe studentët, si dhe përcaktimin e 

standardeve për sistemet elektronike të biletimit dhe monitorimit.  Ky vendim 

shërben si një praktikë e shkëlqyer që reflekton një qasje të mirëorganizuar dhe të 

ndjeshme ndaj nevojave të grupeve të ndryshme shoqërore, duke demonstruar 

angazhimin e institucioneve vendore për të promovuar një sistem transporti publik 

gjithëpërfshirës dhe të aksesueshëm, duke garantuar lehtësi për studentët, 

pensionistët dhe përfitues të tjerë sipas kategorive të parashikuara nga ligji. Ky 

model jo vetëm që përmirëson cilësinë e jetesës për banorët e Tiranës, por krijon 

një precedent pozitiv që duhet të ndiqet edhe nga bashkitë e tjera në Shqipëri, duke 

synuar zhvillimin e një infrastrukture moderne dhe të barabartë për të gjithë 

qytetarët. Kjo praktikë tregon se një administratë vendore mund të ndërtojë politika 

të balancuara dhe sociale, duke kontribuar jo vetëm në përmirësimin e transportit 

publik, por edhe në rritjen e mirëqenies së grupeve vulnerabël. Për këtë arsye, ajo 

mund të shërbejë si një shembull frymëzues për institucionet e tjera në vend dhe më 

gjerë. 

Mbështetja për sigurimin e standardit më të lartë të të drejtave të njeriut, së bashku 

me mbrojtjen e anëtarëve më të prekshëm të komuniteteve tona nga një kërcënim 

ekzistencial, është qëllim legjitim. Një qasje e bazuar në të drejtat e njeriut, do të 

thotë që standardet dhe parimet e të drejtave të njeriut të jenë në thelbin e 

planifikimit dhe politikave shtetërore/vendore. Në këtë kuptim, përgjigja e 

institucioneve vendore përgjegjese për të adresuar problematikat që hasin qytetatrët 

në nevojë, duhet të jetë urgjente, dhe e koordinuar dhe në mbështetje të sa më shumë 

kategorive në nevojë. Ofrimi i shërbimeve të përballueshme për të kapërcyer sa më 

denjësisht situatat e vështira më të cilat përballen këto kategori qytetarësh, kërkojnë 

një vlerësim objektiv dhe të menjëhershëm si dhe garantim të shërbimeve bazë 

sociale. 

 

Nga ana tjetër, mirëqeverisja, e cila afirmohet në mënyrë të veçantë nga Karta e të 

Drejtave Themelore e BE19, duhet të konsiderohet si një koncept prioritar në 

veprimtarinë e përditshme të organeve publike, e vënë në qendër të punës së 
                                                 
19 Neni 41 i Kartës së të Drejtave Themelore tw EU https://www.europarl.europa.eu/charter/pdf/text_en.pdf  

https://www.europarl.europa.eu/charter/pdf/text_en.pdf

Avokatit të Popullit edhe pas rezolutës së Kuvendit të RSH për vlerësimin e 

veprimtarisë së Avokatit të Popullit për vitin 202320, në të cilën Avokatit të Popullit 

i kërkohet të rrisë shqyrtimin e këtyre rasteve. Rritja e standardit të shërbimeve 

publike të ofruara nga organet e administratës në çdo nivel është në qendër të 

politikave dhe angazhimeve të shtetit shqiptar në kuadër të procesit të integrimit në 

Bashkimin Europian dhe përafrimit të legjislacionit tonë me Acquis Communitaire. 

Një iniciativë që tregon angazhim në këtë drejtim është Dokumenti i politikave të 

standardeve të shërbimeve në Shqipëri, i cili shqyrton sfidat që hasen në 

përkufizimin e standardeve të shërbimeve publike, si dhe paraqet kornizën e 

përgjithshme dhe zgjidhjet praktike të politikave për të nxitur zhvillimin e 

standardeve të shërbimeve që u ofrohen qytetarëve21.   

 

Për sa më sipër, me qëllim garantimin e respektimit të të drejtave të personave me 

aftësi të kufizuara, bazuar në: 

 Nenin 1, të Deklaratës Universale të të Drejtave të Njeriut, ku thuhet 

shprehimisht se: “Të gjitha qëniet njerëzore lindin të lira e të barabarta nga 

pikëpamja e dinjitetit dhe e të drejtave”; 

 Pikën 3, të nenit 63, të Kushtetutës, ku thuhet shprehimisht se: “Avokati i 

Popullit ka të drejtë të bëjë rekomandime dhe të propozojë masa kur vëren 

shkelje të të drejtave dhe lirive të njeriut nga administrata publike”; 

 Nenin 21/b, të Ligjit nr.8454 datë 4.02.1999 “Për Avokatin e Popullit”, i 

ndryshuar, ku thuhet shprehimisht se: “Pas përfundimit të hetimit, Avokati i 

Popullit kryen këto veprime: 

 paraqet rekomandime për vënien në vend të së drejtës së shkelur tek organi 

administrativ që, sipas tij, ka shkaktuar shkelje të të drejtave të njeriut…”.   

 

R E K O M A N D O J M Ë: 

 

1. Ushtrimin e plotë dhe efektiv të kompetencave që u njeh legjislacioni 

organeve të pushtetit vendor, për të siguruar mbështetjen financiare të 

nevojshme në favor të kategorive të qytetarëve që përfitojnë lehtësira në 

transport sipas ligjit, me një qasje të mirëorganizuar dhe të përgjegjshme, 

duke u fokusuar në planifikimin dhe implementimin e masave që mbështesin 

grupet vulnerabël dhe përmirësojnë aksesin e tyre në shërbime publike;  

2. Marrjen e masave per të kryer rishikimin periodik të nevojave dhe kostove të 

lidhura me transportin për këtë kategori për të siguruar që masat janë 

efektive, të zbatueshme dhe të qendrueshme; 

3. Marrjen e masave për krijimin e një regjistri për qytetarët që përfitojnë nga 

lehtësirat e transportit, sipas ligjit, i aksesueshëm për operatorët e 

                                                 
20 https://www.parlament.al/dokumentacioni/aktet/c3a6de63-882e-469e-bf1d-85b813a79595  
21 Dokument politikash për Standardet e Shërbimeve Publike në Shqipëri 

https://konsultimipublik.gov.al/Konsultime/Detaje/532  

https://www.parlament.al/dokumentacioni/aktet/c3a6de63-882e-469e-bf1d-85b813a79595
https://konsultimipublik.gov.al/Konsultime/Detaje/532

transportit, për të mundësuar verifikimin e përfituesve në kohë reale si dhe 

të miratojë një procedurë për rishikimin e përvitshëm të dokumentacionit, 

për të shmangur abuzimet. 

 

Në përputhje me nenin 22, të Ligjit nr.8454 datë 4.02.1999 “Për Avokatin e 

Popullit”, plotësuar me Ligjin nr.8600 datë 10.04.2000, ndryshuar me Ligjin 

nr.9398 datë 12.05.2005, ku përcaktohet se: “Organet të cilave Avokati i Popullit u 

ka drejtuar një rekomandim, duhet ta shqyrtojnë rekomandimin dhe të kthejnë 

përgjigje brenda 30 ditësh nga data e dërgimit të rekomandimit”, lutemi, pas 

shqyrtimit, të na vini në dijeni për qëndrimin ndaj këtij rekomandimi. 

 

Duke besuar në mirëkuptimin dhe bashkëpunimin tuaj, 

 

 

                                                                                         K O M I S I O N E R E 

 

  

                               Vilma SHURDHA 


